
Meyliqulova Manzura Abdullayevna

Annotatsiya: Ushbu maqolada o‘zbek tilida kognitiv tilshunoslik va konseptologiya masalalari batafsil yoritilgan. Tad-
qiqotda kognitiv yondashuvning nazariy asoslari, konsept, ya’ni tushuncha va tasavvur tushunchalarining mohiyati hamda 
ularning lingvokognitiv talqini, o‘zbek xalqining milliy-madaniy tafakkuridagi roli, iboralar va badiiy matnlarda ifodalanishi 
o‘rganilgan.

Kalit so‘zlar: kognitiv lingvistika, konsept, konseptologiya, lingvokognitiv tahlil, milliy tafakkur, frazeologiya, badiiy matn.
Abstract: This article discusses in detail the issues of cognitive linguistics and conceptology in the Uzbek language. The 
study examines the theoretical foundations of the cognitive approach, the essence of the concept, the notion of imagina-
tion and its linguocognitive interpretation, as well as its role in the national and cultural thinking of the Uzbek people and 
its expression in phraseological units and literary texts.

Key words: cognitive linguistics, concept, conceptology, linguocognitive analysis, national thinking, phraseology, literary 
text.
Аннотация: В данной статье подробно рассматриваются вопросы когнитивной лингвистики и концептологии в 
узбекском языке. В исследовании анализируются теоретические основы когнитивного подхода, сущность кон-
цепта, понятие “воображение” и его лингвокогнитивная интерпретация, а также его роль в национально-куль-
турном мышлении узбекского народа и выражение во фразеологизмах и художественных текстах.

Ключевые слова: когнитивная лингвистика, концепт, концептология, лингвокогнитивный анализ, национальное 
мышление, фразеология, художественный текст.

KIRISH
Til va tafakkur munosabati lingvistika va psixologiya sohalarida eng dolzarb masalalardan biri bo‘lib kelgan. 

Tilshunoslikda tilning qurilishi va grammatik tizimi asosiy e’tibor markazida bo‘lsa, kognitiv lingvistika, ya’ni 
bilmoq, tasavvur qilish, tushunmoq, tafakkur qilmoq, idrok va sezgi jarayonlarini qamrab olgan holda, tilni inson 
tafakkuri va madaniy tajribasi bilan uzviy bog‘liq holda talqin qiladi. Kognitiv lingvistika – bu til va ong o‘rtasidagi 
munosabatlar muammolarini, dunyoni kontseptuallashtirish, ya’ni tushunchaga aylantirish va turkumlashtirish 
jarayonida tilning vazifasini, bilish jarayonlarida inson tajribasini umumlashtirish mexanizmlarini, insonning indi-
vidual kognitiv qobiliyatlari bilan bog‘liqligini hamda til va tafakkurning o‘zaro ta’siri shakllarini o‘rganadigan 
tilshunoslik yo‘nalishidir.

“Kognitiv” atamasi inglizcha cognize so‘zidan olingan bo‘lib, bilmoq, anglamoq, tushunmoq, fikrlamoq 
ma’nolarini anglatadi, “cognition” esa bilish va tushunish jarayonlarini ifodalaydi. Kognitiv tushunchasini keng 
ma’noda quyidagicha talqin qilish mumkin: bilish faoliyati insonning ma’lumotni qabul qilish, qayta ishlash, 
saqlash va undan foydalanish bilan bog‘liq jarayonlar majmuasi bo‘lib, ong bilan bevosita uzviy aloqadordir. 
Ong, tafakkur, xotira va til kabi hodisalarning o‘zaro ta’siridan kelib chiqqan holda dunyoni tahlil qilish va qaror 
qabul qilish tizimi shakllanadi.

MAVZUGA OID ADABIYOTLAR SHARHI
Atrof-muhitni sezish, tushunish va undagi vaziyatlarga moslashish bilan bog‘liq qobiliyatlar kognitiv 

jarayonlarning muhim tarkibiy qismi hisoblanadi. XX asr oxirlarida G. Lakoff, R. Langaker, Ch. Fillmor va 
J. Faukonye kabi olimlar kognitiv lingvistikaning nazariy asoslarini ishlab chiqdilar. Ularning fikriga ko‘ra, til 
inson idrokini ifodalovchi vosita bo‘lib, u orqali insonning dunyoqarashi, hissiyoti va madaniy qadriyatlari aks 

etadi. O‘zbek tilshunosligida kognitiv yondashuv so‘nggi yillarda faol o‘rganilmoqda. Shu bilan birga, konsep-
tologiya masalalari, ya’ni konseptlarning milliy-madaniy tafakkurdagi roli va lingvokognitiv xususiyatlari hali 
yetarlicha tizimli ravishda tadqiq etilmagan. Shu sababli mazkur maqola o‘zbek tilida konseptologiya (tushun
chalarning mohiyati, ularning shakllanishi, tadrijiy rivojlanishi va turli sohalarda qo‘llanishini o‘rganadigan 
yo‘nalish) masalalarini nazariy va amaliy jihatdan yoritishga qaratilgan.

TADQIQOT METODOLOGIYASI
Mazkur tadqiqotning nazariy-metodologik asosi kognitiv lingvistika, konseptologiya va lingvomadaniyat-

shunoslik nazariyalariga tayangan. Tadqiqotning ilmiy manbalar bazasini G. Lakoff, R. Langaker, Ch. Fillmor, 
J. Faukonye, E. Kubryakova, V. Karasik, Sh. Safarov va A. Nurmonov kabi olimlarning ilmiy ishlari tashkil etadi.

Kognitiv lingvistikaning asosiy metodlari sifatida konseptual tahlil, semantik maydon tahlili, metafora va 
ramzlar tahlili hamda taqqoslama-tipologik usullardan foydalaniladi. Ushbu metodlar til birliklari orqali inson 
tafakkuridagi konseptual tuzilmalarning qanday shakllanishini ochib berishga imkon yaratadi. Konseptual tahlil 
inson tafakkuridagi konseptlarning til qurilishlarida qanday aks etishini o‘rganishga qaratilgan bo‘lib, masalan, 
bug‘doy tushunchasi o‘zbek tilida non, baraka, rizq, nonning ushog‘i kabi iboralar orqali ifodalanadi va bu 
tahlil konseptning lug‘aviy, madaniy hamda ramziy qatlamlarini ochib beradi. Semantik maydon tahlili ma’nosi 
jihatidan bir-biriga yaqin bo‘lgan, bir soha yoki bir mavzu doirasidagi so‘zlarning umumiy tizimini o‘rganishni 
nazarda tutadi, jumladan, “chiroyli” so‘zining semantik maydoniga go‘zal, suluv, husnli, husndor, xushro‘y, 
ko‘hli, zebo, sohibjamol kabi so‘z va tushunchalar kiradi hamda bu usul so‘zlarning ma’no tizimini aniqlashga 
xizmat qiladi.

Metafora va ramzlar tahlili tilimizda qo‘llaniladigan metafora va ramzlar orqali inson dunyoqarashini o‘rga
nishga yo‘naltirilgan bo‘lib, masalan, “Hayot – yo‘l” metaforasi umr yo‘li, hayot yo‘li, yo‘ldan adashmoq kabi 
ifodalarda, “Bilim – nur” metaforasi esa ilm nuri, ziyo maskani kabi birliklarda namoyon bo‘ladi, ramziy ma’no-
larda esa oq rang – poklik, qizil rang – insonning jo‘shqin qoni, qush – erkinlik, non – rizq tushunchalarini ifoda-
laydi. Taqqoslama-tipologik tahlil esa biror til hodisasini boshqa til yoki madaniyat bilan qiyoslash orqali o‘rgan-
ishga asoslanadi, masalan, ingliz tilida “bread” so‘zi faqat nonni anglatib, o‘zbek tilidagi kabi “rizq” yoki “hayot” 
ma’nolarini ifodalamaydi va ushbu usul konseptlarning umuminsoniy hamda milliy xususiyatlarini aniqlash 
imkonini beradi. Umuman olganda, konseptual tahlil tushunchaning mohiyatini ochishga, semantik maydon 
tahlili so‘zlarning ma’no tizimini ko‘rsatishga, metafora va ramzlar tahlili obrazli ifoda orqali ma’noni aniqlashga, 
taqqoslama-tipologik tahlil esa boshqa tillar va madaniyatlar bilan solishtirishga xizmat qiladi.

TAHLIL VA NATIJALAR
Kognitiv lingvistika tilni shunchaki belgi tizimi emas, balki inson tafakkurini aks ettiruvchi vosita deb talqin 

qiladi. Bu yondashuvga ko‘ra, til orqali insonning dunyoqarashi, hissiyoti, tajribasi hamda madaniy va ma’naviy 
qadriyatlari ifodalanadi. Kognitiv lingvistika quyidagi asosiy bosqichlarga tayanadi: til idrokka bog‘liq bo‘lib, 
har bir so‘z va ibora inson tafakkuridagi konseptual maydonni ifodalaydi; metafora va metonimiya asosiy rol 
o‘ynaydi, ya’ni til birlamchi ma’nodan tashqari keng ma’no qatlamlarini yaratadi. Masalan: quloq – qozonning 
qulog‘i, bosh – ishning boshi, bel – ishning beli va h.k. Bunda inson a’zolarining o‘z asosiy ma’nosidan tash-
qari boshqa narsa va hodisalarga ko‘chishi yoki bir so‘zning bir nechta ma’nolarda qo‘llanishi nazarda tuti-
ladi. Metonimiya esa ikki tushuncha o‘rtasidagi yaqinlikka asoslangan, o‘xshashliksiz ko‘chim bo‘lib, unda biror 
narsa yoki voqea-hodisaning nomi boshqasiga ko‘chiriladi, biroq bu nomlash narsalar o‘rtasidagi o‘xshashlikka 
emas, balki ularning o‘zaro yaqinligi va aloqadorligiga asoslanadi.

Tuzilmaviy birliklar ham idrok bilan bog‘liq bo‘lib, jumla va iboralar konseptual tuzilishga xizmat qiladi. 
Konsept tushunchasi va uning mazmuniga to‘xtaladigan bo‘lsak, konsept – ma’lum bir obyekt, hodisa yoki 
tushunchaning umumlashtirilgan ruhiy tasviri, ya’ni ongda shakllangan ma’noviy birlik bo‘lib, u oddiy va ilmiy 
tushunchalar hamda tilshunoslikdagi semantik elementlarni o‘z ichiga oladi. Konseptning mazmuni uning struk-
turasi bilan belgilanadi, ya’ni turli ma’no qatlamlari, ularning o‘zaro aloqalari va xususiyatlari yig‘indisini tashkil 
etadi. “Konseptning mazmuni va strukturasi” deyilganda, u faqat bitta asosiy ma’noni emas, balki unga bog‘liq 
bo‘lgan turli ma’no qatlamlarini ham qamrab olishi tushuniladi. Masalan, ona konsepti tarkibida bevosita ma’no 
– ona, qo‘shimcha ma’nolar – g‘amxo‘rlik va bag‘rikenglik, xalq ongida o‘rnashgan qadriyatlar – Ona yurti, ona 
tili va ularni qadrlash, ramziy ma’no hamda insonning individual assotsiatsiyalari, ya’ni har bir shaxsning o‘z 
onasi bilan bog‘liq xotira va hissiyotlari mujassam bo‘lishi mumkin. Demak, konseptning strukturasi ma’nolar 
majmuasi va ular o‘rtasidagi o‘zaro bog‘liqlikdan iboratdir. Bitta so‘z oddiy darajada lug‘aviy ma’noni ifodala-
sa-da, konsept darajasida u butun bir ma’no olamini o‘zida jamlaydi.

nishni ifodalaydi. Konsept so‘zning lug‘aviy ma’nosidan kengroq bo‘lib, milliy mentalitet, tarixiy xotira va madaniy 
qadriyatlarni o‘zida mujassamlashtiradi. Konseptologiya esa konseptlarni tizimli ravishda tadqiq etib, ularning 
lingvistik va madaniy o‘ziga xos jihatlarini yoritadi hamda konseptlar orqali milliy ong, tafakkur, urf-odat va 
qadriyatlarning tilda ifodalanish xususiyatlarini o‘rganadi. O‘zbek tilida konseptlarni o‘rganishning dolzarbligi 
milliy qadriyatlarni saqlash, til va madaniyatni uyg‘unlashtirish, lingvokognitiv tadqiqotlar asosida milliy tafakkur 
xaritasini yaratish hamda frazeologiya va badiiy adabiyot misolida konseptlarning qo‘llanish xususiyatlarini 
aniqlash bilan belgilanadi.

XULOSA
Kognitiv lingvistika va konseptologiya masalalari o‘zbek tilshunosligi uchun yangi va istiqbolli yo‘nalish 

hisoblanadi. Tadqiqot natijalari shuni ko‘rsatadiki, o‘zbek tilidagi konseptlar milliy madaniyat va tafakkur bilan 
uzviy bog‘liq bo‘lib, ularni o‘rganishda lingvokognitiv yondashuv konseptlarni tizimli va chuqur tahlil qilish 
imkonini beradi. Frazeologik birliklar, maqollar hamda badiiy matnlar konseptlarning amaliy qo‘llanishini va 
ularning lingvokognitiv xususiyatlarini ochib berishi bilan muhim ahamiyat kasb etadi. Mazkur tadqiqot natijalari 
milliy madaniy merosni ilmiy asosda anglash, saqlash va uni amaliy hamda ilmiy faoliyatda samarali qo‘llash 
imkoniyatlarini kengaytiradi.

Foydalanilgan adabiyotlar ro‘yxati:
1.	 Nurmonov A. Tilshunoslik nazariyasi masalalari. – Toshkent, 2002.
2.	 Yo‘ldoshev B. Til va tafakkur munosabati. – Toshkent, 2010.
3.	 Safarov Sh. Kognitiv lingvistika. – Toshkent, 2006.
4.	 Shodiyeva Sh. Basic Concepts of Cognitive Linguistics. Current Research Journal of Pedagogics, 2021-yil, 5-son.

